
Манӑҫми тӗл пулусем
Ҫурла уйӑхӗн 27-мӗшӗнче РСФСР Писа- 

тельсен союзӗн председателӗ пулнӑ поэт- 
юптаруҫӑ, драматург, Тӑван ҫӗршывӑн Аслӑ 
вӑрҫи вӑхӑтӗнчи ҫар корреспонденчӗ, Совет 
Союзӗн тата Раҫҫей Федерацийӗн Гимнӗсен 
тексчӗсен авторӗ Сергей Михалков 97 ҫула 
ҫитсе ҫӗре кӗчӗ.

Социализм Ӗҫӗн Геройӗн, Ҫветтуй Андрей 
Первозваннӑй орденӗн кавалерӗн -  Сергей 
Владимирович Михалковӑн -  сӑввисемпе эпӗ 
Тӑван ҫӗршывӑн Аслӑ вӑрҫичченех паллашнӑ. 
Вырӑссен чаплӑ поэчӗн пултарулӑхӗ мана ҫеҫ 
мар, ытти пин-пин ҫын чунне те тыткӑнлать. 
Ачасем валли ҫырнӑ сӑввисем уйрӑмах чӗре- 
не ҫывӑх. Унӑн “Ҫтаппан пичче”, “Мимоза 
ҫинчен” хайлавӗсене пӗчӗккисем те, ҫитӗнни- 
сем те юратса вулаҫҫӗ. Пултаруллӑ ҫыравҫӑн 
юптарӑвӗсемпе пьесисем те ҫав тери чаплӑ.

С.Михалкова эпӗ пуҫласа 1950 ҫулта Мус- 
кавра Чӑваш литературипе искусствин эрнин- 
че куртӑм. Вӑл вӗҫленсен банкет пулчӗ. Унта 
чӑваш писателӗсемпе, композиторӗсемпе тата 
артисчӗсемпе пӗрлех совет культурин чаплӑ 
ӗҫченӗсем Сергей Михалков, Михаил Бубен- 
нов, Василий Ажаев, Григорий Коновалов 
хутшӑннӑччӗ. Залра чӑваш тата вырӑс сӑвви- 
семпе юррисем чылайччен янӑрарӗҫ. Савӑ- 
нӑҫлӑ каҫа ертсе пыракан Семен Ислюков 
Сергей Михалкова сӑмах парасси пирки 
пӗлтерчӗ. Пурте алӑ ҫупса ячӗҫ. Ҫӳллӗ те 
яштака иккен вӑл -  “Ҫтаппан пичче” пекех. 
Чӑваш литературипе искусствин ӳсӗмӗшӗн 
черкке ҫӗклеме сӗнчӗ. Унтан хавхаланса “Икӗ 
тус” юптарӑвне вуласа пачӗ.

Сергей Михалкова иккӗмӗш хут Мускавра 
1958 ҫулта тӗл пултӑм. Ача-пӑча литературин

редакцийӗнче ӗҫлекенсен курсӗнче вӗре- 
неттӗм ун чухне. Хӗвеллӗ кунсенчен пӗринче 
курс ертӳҫи ҫапла пӗлтерчӗ: “Паян пирӗн пата 
ачасен ҫывӑх тусӗ Сергей Владимирович 
Михалков килме кӑмӑл турӗ”. Ку хыпар пире 
ҫав тери савӑнтарчӗ.

Чӑнах та, кӑштахран пирӗн пата кӗтнӗ хӑна 
пырса кӗчӗ. Куҫлӑхпа хӑй. Сехете яхӑн тус- 
тӑванла калаҫрӗ вӑл редакторсемпе. “Пирӗн 
ҫӗршывра ача-пӑча литератури ҫӗнӗ вӑйпа 
пуянланса пырать. Эпир, совет писателӗсем, 
ҫамрӑк ӑрӑва вӗрентсе ӳстерме пӗтӗм вӑй- 
хала паратпӑр”, -  терӗ. Юлашкинчен хӑйӗн 
сӑввисемпе паллаштарчӗ.

Виҫҫӗмӗш хут Сергей Михалковпа 1970 
ҫулта Мускаврах, РСФСР Писательсен 
виҫҫӗмӗш съездӗнче, курнӑҫрӑмӑр. Мана де
легата суйланӑччӗ. Иккӗмӗш кунне, пушӑн 25- 
мӗшӗнчи ирхи ларура, Сергей Владимирович 
сӑмах каларӗ. Тепӗр икӗ кунран ҫӗнӗ 
правлени пленум ирттерчӗ. Унта С.В.Михалко
ва Раҫҫей Писательсен союзӗн правлени 
председательне суйларӗҫ. Вӑл каллех тухса 
капаҫрӗ. Унӑн хӗрӳллӗ те хавхалануллӑ сӑмах- 
не делегатсем ырласа йышӑнчӗҫ. Съезд пынӑ 
кунсенче эпир, чӑваш ҫыравҫисем, вырӑссен 
чаплӑ поэчӗпе сӑн ӳкерттертӗмӗр.

Сергей Владимирович мӗнпе илӗртетчӗ-ха 
мана? Тӗрлӗ енлӗ таланчӗпе, литература 
ӑсталӑхӗ пирки уҫҫӑн та тӳррӗн калаҫнипе, 
ҫырас ӗҫе пӗтӗм пурнӑҫне халалланӑ ҫын- 
семпе хутшӑннӑ чухне хӑйне ирӗклӗн тыгнипе.

Ваҫлей ДАВЫДОВ-АНАТРИ,
Чӑваш халӑх поэчӗ


